
Jan pou w Pwoteje Je W yo

o	Fè yon egzamen je kote yo dilate 
pati nwa je yo pou pi piti yon 
fwa pa ane, menm si w wè byen 
kounye a.

o	Kenbe sik ou nòmal. Si yo te ba 
w grenn oswa ensilin pou maladi 
sik ou a, asire w ou pran yo 
regilyèman. Tcheke sik ou. Make 
rezilta yo pou w ka diskite yo ak 
doktè w oswa ak moun k ap ba w 
swen an. 

o	Fè yo tcheke tansyon w souvan. 
Si yo te preskri w grenn tansyon, 
asire w ou pran yo menm si w 
santi w byen. Tansyon ka fè 
pwoblèm je yo vin pi mal byen 
vit.

o	Rele doktè je w la touswit si w 
gen vizyon twoub, vizyon doub 
(wè yon bagay an 2), si w wè 
pwen nwa, si w gen difikilte pou 
w wè nan nwit, oswa si w gen 
doulè oswa presyon nan je w.

Pwoteje je w!
Fè yon egzamen konplè  

yon fwa pa ane. 

Kisa Retinopati Dyabetik la ye?
Retin nan se kouvèti anndan pati dèyè je w 
ki reyaji ak limyè pou w ka wè. Anpil ti venn 
siyonnen retin ou. Apre yon tan, maladi sik 
ak tansyon kapab afebli venn sa yo pou vin 
fè yo koule oswa senyen. Kòm ou bezwen 
retin nan pou w ka wè, seyman sa a (ki rele 
retinopati) kapab fè vizyon w twoub epi fè w 
avèg.

Ki Tretman Retinopati Dyabetik 
la?
Yo ka itilize yon reyon lazè pou yo repare 
venn ki andomaje yo epi li ka ede pou 
anpeche moun vin avèg. Operasyon ak lazè 
kapab fè moun rejwenn yon pati nan vizyon 
yo te pèdi a, epi li gen plis chans pou l 
anpeche retinopati a vin pi mal. 

Enfòmasyon sou Maladi Sik 
ak Maladi Je
• Dyabèt kapab domaje je w yo.
• �Majorite moun ki fè sik pou plis pase 

10 zan gen kèk domaj nan je yo.
• 	�Chache epi trete pwoblèm je yo 

bonè kapab ede anpeche moun vin 
avèg.

• 	�Fè yon egzamen je konplè yon fwa 
pa ane enpòtan. Li ka sove vizyon w!

Kisa Maladi Je Sik la bay la 
ye?
Maladi je sik la bay la se yon gwoup 
pwoblèm ki ka rive yon moun ki fè 
sik. Maladi je sik la bay la ka lakoz 
pèt vizyon epi kèk fwa ka fè moun vin 
avèg.

Maladi Je Sik Bay Yo
• 	Katarat: glas ki devan je a vin twoub.
• 	�Glokòm: presyon anndan je a ogmante epi 

li domaje nè optik la.

Katarat ak glokòm kapab afekte moun ki pa 
fè sik tou.

• 	�Retinopati (Maladi nan Retin): venn ki 
dèyè je a vin fèb epi yo senyen epi lakoz 
domaj nan retin nan.

      
		

Pran Tès sa a
1. �Yon moun ki fè sik dwe gen yon egzamen 

je pou pi piti yon fwa pa ane.
		  ❏ Se vre ❏ Se pa vre
2. �Moun ki fè sik pi fasil pou yo malad nan 

je pase lòt moun ki pa fè l yo.
		  ❏ Se vre ❏ Se pa vre
3. Maladi je sik bay kapab trete.
		  ❏ Se vre ❏ Se pa vre
4. �Maladi je sik bay prèske pa janm gen siy 

ki parèt bonè pou fè w konnen.
		  ❏ Se vre ❏ Se pa vre
5. �Operasyon ak lazè ede kontwole 

retinopati dyabetik.
		  ❏ Se vre ❏ Se pa vre

	

	Tout repons yo se vre.

